დანართი 4.
სს ,,ჩემი ოჯახის კლინიკა“
[bookmark: _GoBack]2011 წლის  13 სექტემბერს,  ერთი მხრივ საქართველოს ეკონომიკისა და მდგრადი განვითარების სამინისტროს (,,გამყიდველი“), შრომის, ჯანმრთელობისა და სოციალური დაცვის სამინისტროს (,,სამინისტროს“) და მეორე მხრივ სს ,,ჩემი ოჯახის კლინიკას“ (,,მყიდველი“) შორის გაფორმდა ნასყიდობის ხელშეკრულება, რომლის თანახმად, მყიდველს სიმბოლურ ფასად  (1 (ერთ) ლარად გადაეცა ხელშეკრულებით (დანართი 1) განსაზღვრული მოძრავი ქონება. ამასთან, დანართი 1.2-ით განსაზღვრული უძრავი ქონება გადაეცა 2.1. ქვეპუნქტით განსაზღვრულ ფასად და ხელშეკრულების 3.1.7 პუნქტით ნაკისრი ვალდებულებების შესრულების პირობით, რაც გულისხმობდა: ,, უზრუნველყოს დანართი №5-ით გათვალისწინებული ბაზისური სამედიცინო სერვისების უწყვეტობა ტყიბულის, თერჯოლის, ხონის და წყალტუბოს  მუნიციპალიტეტებში, შესაბამისი სახელმწიფო პროგრამების ფარგლებში გარდამავალი პერიოდის დასასრულიდან 7 წლის განმავლობაში და დანართი №5-ში განსაზღვრული სპეციფიური პირობების გათვალისწინებით და გეოგრაფიული ხელმისაწვდომობის პრინციპის დაცვით. ამასთან, ამავე პუნქტით განსაზღვრული ვალდებულება ქ. ქუთაისში უზრუნველყოს მხოლოდ დანართი №5-ის მე-11 პუნქტის შესაბამისად.
ხელშეკრულების პირობების თანახმად,  ბაზისური სერვისების შესრულების ვადა დაიწყო 2011 წლის 1 დეკემბერს.
ხელშეკრულების 4.4 პუნქტის თანახმად, ,,ხელშეკრულების 3.1.7  პუნქტით გათვალისწინებული ვალდებულებები შესრულებულად ითვლება ,,სამინისტროს“ მიერ მომზადებული დასკვნის საფუძველზე ,,გამყიდველის“ მიერ მათი დადასტურების მომენტიდან. ,,სამინისტრო“ ვალდებულებების შესრულების შესახებ დასკვნას ,,გამყიდველს“ წარუდგენს იმ შემთხვევაშიც, თუ ჯანმრთელობის დაცვის შესაბამისი სახელმწიფო პროგრამების ფარგლებში გამოვლინდა  სერვისების ალტერნატიული მიმწოდებელი, ამავე მიმწოდებლის მიერ აღებული ვალდებულებების მოქმედების პერიოდის განმავლობაში“.
1. ,,სამედიცინო ტრანსპორტირებას და სასწრაფო სამედიცინო მომსახურება“.
საქმიანობის უფლება: საქართველოს მთავრობის 2009 წლის 9 დეკემბრის №218 დადგენილების შესაბამისად შექმნილი ,,სამედიცინო რაიონების მიხედვით ვაუჩერის ფასის დადგენის, მზღვეველი კომპანიის გამოვლენისა და კონკურსის შედეგად გამოვლენილი მზღვეველის ან ამხანაგობის მიერ აღებულ ვალდებულებათა შესრულებისა და ასევე, პროგრამის ზედამხედველობის მიზნით შექმნილი უწყებათაშორისი კომისიის“  2013 წლის 28 დეკემბრის №13 სხდომის გადაწყვეტილებათა საფუძველზე, საქართველოს მთავრობის მიერ მიღებულ იქნა გადაწყვეტილება ,,სასწრაფო სამედიცინო დახმარების“ სახელმწიფო დახმარების სერვისის სახელმწიფო მართვაში გადაცემის თობაზე (საქართველოს მთავრობის 2014 წლის 17 იანვრის №89 დადგენილება) და 2014 წლის 1 აპრილიდან სს ,,ჩემი ოჯახის კლინიკა“ აღარ ფიქსირდება ,,სასწრაფო გადაუდებელი დახმარების და სამედიცინო ტრანსპორტირების“ პროგრამის ,,სასწრაფო სამედიცინო დახმარების“ კომპონენტის მიმწოდებლად.
უწყებათაშორისი კომისიის 2014 წლის 7 აპრილის სხდომაზე განხილულ იქნა საკითხი  ,,სოფლის ექიმის და სასწრაფო სამედიცინო დახმარების სახელმწიფო მართვაში გადასვლასთან დაკავშირებით, ოპერატორ კომპანიებთან გაფორმებულ შესაბამის ნასყიდობის ხელშეკრულებებში ცვლილებების შეტანის შესახებ“ და მიღებულ იქნა გადაწყვეტილება: ,,ეთხოვოს საქართველოს ეკონომიკისა და მდგრადი განვითარების სამინისტროს სსიპ ,,სახელმწიფო ქონების ეროვნულ სააგენტოს“, საქართველოს შრომის, ჯანმრთელობისა და სოციალური დაცვის სამინისტროსთან ერთად უზრუნველყოს აღნიშნული პროცესის კოორდინაცია, რათა სოფლის ექიმისა და სასწრაფო სამედიცინო დახმარების სახელმწიფო მართვაში გადასვლასთან დაკავშირებით, მოხდეს შესაბამისი ცვლილებების შეტანა იმ ხელშეკრულებებში, რომლებიც კომპანიებს ავალდებულებენ ბაზისური სერვისების ნუსხით განსაზღვრული მომსახურების შენარჩუნებას შესაბამის მუნიციპალიტეტებში“. 
სს ,,ჩემი ოჯახის კლინიკა“ ფლობდა შესაბამისი საქმიანობის განხორციელების უფლებას: სს  "ჩემი ოჯახის კლინიკა"  "სასწრაფო სამედიცინო საქმიანობის"  ლიცენზიას ფლობდა  მისამართზე: თბილისი, აეროპორტი  2011 წლის 27 სექტემბრიდან.  ფილიალები  დაარეგისტრირა: თერჯოლაში, წყალტუბოში, ხონში, ქუთაისში, ტყიბულში, რაც გააუქმა  2014 წლის  12 ნოემბერს.   27.09.2011წ-12.11.2014წ   პერიოდში,   ს.ს. „ჩემი  ოჯახის კლინიკა“,    „სასწრაფო  სამედიცინო  საქმიანობის ლიცენზიით“ გათვალისწინებულ საქმიანობას  (ლიცენზიას  ფლობს  თბილისში),  იმერეთის   რეგიონში,  ფილიალების   სტატუსით,  ახორციელებდა  თავად. 
ამასთან, სსიპ სამედიცინო საქმიანობის სახელმწიფო რეგულირების სააგენტოში 2014 წლის  12 ნოემბერის შემდეგ ან მანამდე   არ ფიქსირდება სხვა განაცხადი, რომელიც საფუძვლად დაედებოდა სს ,,ჩემი ოჯახის კლინიკის“ მიერ ბაზისური სერვისების ნუსხით გათვალისწინებული ,,სამედიცინო ტრანსპორტირების“ ვალდებულების შესრულებისათვის  საჭირო უფლების დამადასტურებელი მოწმობის (ლიცენზია) მიღებას.
სახელმწიფო პროგრამა: გარდამავალი პერიოდის დასრულებიდან სერვისის გადაბარებამდე, სსიპ სოციალური მომსახურების სააგენტოში ,,სასწრაფო გადაუდებელი დახმარების და სამედიცინო ტრანსპორტირების“ პროგრამის ,,სასწრაფო სამედიცინო დახმარების“ კომპონენტის  ფარგლებში ოპერატორი კომპანიების, მ.შ. სს ,,ჩემი ოჯახის კლინიკის“ მიერ, ყოველთვიურად  ხდებოდა შესრულებული სამუშაოს შესაბამისი საანგარიშგებო დოკუმენტაციის წარდგენა, ჯანდაცვის სახელმწიფო პროგრამების ადმინისტრირების წესით განსაზღვრულ ვადებში.
„სასწრაფო  სამედიცინო დახმარების  ლიცენზიით“  გათვალისწინებული  საქმიანობის  განხორციელება სახელმწიფოს მიერ,  კერძოდ,  პაციენტისათვის შესაბამისი სასწრაფო სამედიცინო  დახმარების  აღმოჩენა  და საჭიროების შემთხვევაში, პაციენტის სტაციონარში  ტრანსპორტირება, რა თქმა  უნდა,  არ ათავისუფლებს  სამედიცინო დაწესებულებას (სს ,,ჩემი ოჯახის კლინიკა“) ნასყიდობის ხელშეკრულებით გათვალისწინებული  სხვა  ვალდებულებისაგან - სტაციონარიდან (რეფერალური შემთხვევის) სამედიცინო ტრანსპორტირება. 
შესაბამისი სახელმწიფო პროგრამის - ,,სასწრაფო გადაუდებელი დახმარების და სამედიცინო ტრანსპორტირების“ პროგრამის ,,სამედიცინო ტრანსპორტირების“ კომპონენტის ფარგლებში, მიმწოდებელთა ჩამონათვალში არ ფიქსირდება სს ,,ჩემი ოჯახის კლინიკა“ და მის მიერ გაწეული მომსახურება გარდამავალი პერიოდის დასრულებიდან დღემდე (15.12.2015).  
საგანგებო სიტუაციის კოორდინაციისა და რეჟიმის დეპარტამენტის ინფორმაციით, სს ,,ჩემი ოჯახის კლინიკის“ მიერ ბაზისური სერვისების ნუსხით გათვალისწინებული ,,სამედიცინო ტრანსპორტირების“ ვალდებულების შესრულება ტყიბულის, თერჯოლის, ხონისა და წყალტუბოს მუნიციპალიტეტებში და ქ.ქუთაისში არსებულ სამედიცინო დაწესებულებებში 01.11.2011-28.02.2015 წ.წ  ხდებოდა სს „ზუგდიდის მრავალპროფილიანი კლინიკური საავადმყოფო „რესპუბლიკას“ (2011 წ. დეკემბერი ჩემი ოჯახის კლინიკის საკუთრებაა), შპს „აკად. ზ.ცხაკაიას სახელობის დასავლეთ საქართველოს ინტერვენციული მედიცინის ეროვნული ცენტრის“ (20.04.2011-დან მოწილეა - შპს „ბლოკ-ჯორჯია,  შპს „მედიმექსი“, შპს „ბლოკ-ინვესტი“, ხოლო 09.12.2011-დან სს „ჩემი ოჯახის კლინიკა“). 
2015 წლის აპრილიდან ,,სამედიცინო ტრანსპორტირების“ ვალდებულების შესრულებას უკვე ახორციელებს შპს „კატასტროფის მედიცინის პედიატრიული ცენტრი“. 2015 წლის 10 მარტიდან აღნიშნული ცენტრის სამეთვალყურეო საბჭოს თავმჯდომარეა გიორგი მინდიაშვილი, ხოლო 2015 წლის აგვისტოდან მისი 100%-იანი წლის მფლობელია სამედიცინო კორპორაცია ევექსი. (სს „ჩემი ოჯახის კლინიკა“ შეერწყა სს სამედიცინო კომპანია ევექსს მიმდინარე წლის 2 თებერვალს) 
2015 წლის 1 აპრილს სს „ზუგდიდის მრავალპროფილიანმა კლინიკურმა საავადმყოფო „რესპუბლიკამ“ შეტყობინება გააკეთა (წერილი N1941; 01.04.2015) სსიპ „სოციალური მომსახურების სააგენტოში“ „სასწრაფო გადაუდებელი დახმარების და სამედიცინო ტრანსპორტირების სახელმწიფო პროგრამის, სამედიცინო ტრანსპორტირების რეფერალური დახმარების კომპონენტიდან მიმდინარე წლის პირველი აპრილიდან გასვლის შესახებ, თუმცა, საქართველოს მთავრობის 2014 წლის 2 დეკემბრის N650 დადგენილებით, აღნიშნულის შესახებ 2 თვით ადრე უნდა ეცნობოს სსიპ „სოციალური მომსახურების სააგენტოს. 
ამავე დროს, სს სამედიცინო კორპორაცია ევექსმა მიმდინარე წლის 1 მაისს  შერწყმის გზით მიიერთა სს „ზუგდიდის მრავალპროფილიანი  საავადმყოფო „რესპუბლიკა“ და გახდა პირველ მაისამდე წარმოშობილი/არსებული ყველა ვალდებულების შესრულებაზე სრულად პასუხისმგებელი სუბიექტი. მიუხედავად ამისა, მის მიერ შევსებულ „განაცხადის“ ფორმაში აღარ არის მონიშნული „სასწრაფო გადაუდებელი დახმარების და სამედიცინო ტრანსპორტირების სახელმწიფო პროგრამის, სამედიცინო ტრანსპორტირების რეფერალური დახმარების კომპონენტი, რაც ნიშნავს, რომ დაწესებულება არ არის აღნიშნული კომპონენტის მიმწოდებელი.
2. ტუბერკულოზის მართვა
საქმიანობის უფლება: სსიპ სამედიცინო საქმიანობის სახელმწიფო რეგულირების სააგენტოს  ინფორმაციით (№02/49762 07.07.15წ), სს ,,ჩემი ოჯახის კლინიკის“  (ტყიბული) ამბულატორიულად/დღის სტაციონარის პირობებში განხორციელებული მაღალი რისკის შემცველი სამედიცინო საქმიანობის/მომსახურების  მიმწოდებელთა რეესტრის მონაცემებით, 2013 წლის 19 ნოემბრიდან რეგისტრირებულია, როგორც ამბულატორიულად ფთიზიატრიული სერვისის მიმწოდებელი  (მისამართზე: ტყიბული, თაბუკაშვილის ქუჩა №10), რადგან ფთიზიატრია, როგორც მაღალი რისკის შემცველი საქმიანობა ამბულატორიულად, საჭიროებს შეტყობინებას შესაბამის უწყებაში. 
ზემოაღნიშნულიდან გამომდინარე, 2011 წლის 1 ოქტომბრიდან 2013 წლის 19 აპრილამდე პერიოდში, სს ,,ჩემი ოჯახის კლინიკა“ ტყიბულში არ ფლობდა შესაბამის ნებართვას ამბულატორიული ფტიზიატრიული საქმიანობის განსახორციელებლად.
სახელმწიფო პროგრამა: შპს „ჩემი ოჯახის კლინიკა“ როგორც ტყიბულის მუნიციპალიტეტში სერვისის მიმწოდებელი ტუბერკულოზის მართვის პროგრამის ფარგლებში, რეგისტრირებულია 01.10.11წ-დან 3.02.2015-მდე. მიმდინარე წლის 3 თებერვლიდან უკვე სს „სამედიცინო კორპორაცია ევექსი“ აგრძელებს პროგრამაში მონაწილეობას. 

